
D'un'ara a pelle in sce l'idea di elmetti

O portava co-e ciûmme de cô rosso,

E a-i pôçi e intorno a-ô collo e in gio a-i garretti

E a-i pexin d'öege de roettiñe d'osso

Pe pendin, pe collañe e brassalletti;

E in man due frecce lunghe e ûn arco grosso,

Ch'ô l'ëa capaçe de doggiâ lê solo,

Cö quæ ô colpiva falchi e acquile[sic] a-ô volo.

Ghe portava dappresso ûn so aggiûttante

Pe zunta ô so terribile tamacco;

O quæ ô portava, tanto ô l'ëa pesante,

In spalla, comme porta ûn collo o ûn sacco

Un camallo de ciassa o d'ûn mercante;

E ô quæ Tamea, comme se ô foîse un bacco

Leggeo, in mezo a-i nemixi tûtt'in gio

O façeiva zugâ spedio, spedio.

Lê magnanimo quanto valoroso

O no vegniva contro i Europei

Cö spirito feroce sanguinoso

D'odio e vendetta, che animava i fei

Cappi do grand'esercito, ô furioso

E barbaro Ataculla, ô tristo Atuei,

O fûrbo Broiô, e Opai quell'inûmano

Sacerdote d'ûn cûlto empio e profano.

Lê ô vegniva a combatte per amô

Da giûstizia, persuaso che ô foestê,

Comme l'ëa fama, ô foise ûn oppressô:

E per questo ûn'armâ ô metteiva in pê

D'Indien, benchè selvaggi, pin d'onô;

Ommi, che voivan tûtti comme lê

Da qualunque tirannide e opprescion

Libera e indipendente a so nazion.

